
Teitl: Swyddogaethau’r Pwyllgor Materion Ewropeaidd ac Allanol yn y 
Trydydd Cynulliad

Diben y Papur

1. Gwahoddir yr Aelodau i gytuno ar eu cyfraniad i’r Pwyllgor ar y Rheolau Sefydlog ar 
swyddogaethau Pwyllgor Materion Ewropeaidd ac Allanol yn y Trydydd Cynulliad.

Cefndir

2. Mae’r Pwyllgor ar y Rheolau Sefydlog wedi cytuno y dylid gwneud darpariaeth arbennig yn y 
rheolau sefydlog ar gyfer Pwyllgor Materion Ewropeaidd ac Allanol yn y Trydydd Cynulliad. 
Ysgrifennodd Cadeirydd y Pwyllgor, Jenny Randerson AC, at Gadeirydd y Pwyllgor hwn gan ofyn 
i’r Aelodau amlinellu swyddogaethau posib Pwyllgor Materion Ewropeaidd ac Allanol ar ôl mis Mai 
2007 (llythyr dyddiedig 22 Medi 2006). Bydd barn y Pwyllgor Materion Ewropeaidd ac Allanol yn 
cael ei adlewyrchu mewn Rheolau Sefydlog drafft i’r Pwyllgor ar y Rheolau Sefydlog eu trafod. 

3. Mae’r Rheolau Sefydlog newydd yn cael eu drafftio mewn ffordd a fydd yn caniatáu i bwyllgorau 
ddatblygu eu swyddogaethau yn y Trydydd Cynulliad. Mae’n debygol y bydd Rheol Sefydlog 
gyffredinol yn cael ei llunio sy’n pennu rheolau ar gyfer pwyllgorau ynghyd â Rheol Sefydlog ar 
wahân i bennu swyddogaethau pob pwyllgor. Bydd angen i’r Pwyllgor Materion Ewropeaidd ac 
Allanol ystyried union swyddogaethau ei olynydd, ond mae’n debyg y bydd y Rheol Sefydlog yn cael 
ei drafftio yn y ffordd ehangaf bosib. Bydd hyn yn caniatáu i’r Pwyllgor ar y Rheolau Sefydlog 
sicrhau cysondeb yn y Rheolau Sefydlog ac yn caniatáu i aelodau’r Pwyllgor Materion Ewropeaidd 
ac Allanol benderfynu ar waith penodol y Pwyllgor.

Y Rheolau Sefydlog Presennol

3. Pennir prif swyddogaeth y Pwyllgor Materion Ewropeaidd ac Allanol yn yr Ail Gynulliad yn 
Rheol Sefydlog 15 - gweler Atodiad A.

4. Awgrymir y bydd swyddogaethau’r Pwyllgor yn aros yn debyg yn y Trydydd Cynulliad. Fodd 
bynnag, bydd raid i’w arferion gwaith a’i berthynas â Phwyllgorau eraill newid, oherwydd y pwerau 
newydd a fydd gan y Cynulliad a’r newidiadau yn strwythur y Pwyllgorau a’u swyddogaethau. 



5. Ni chredir ei bod yn angenrheidiol i’r Rheol Sefydlog ar y Pwyllgor Materion Ewropeaidd ac 
Allanol fanylu ar y berthynas rhwng y Pwyllgor Materion Ewropeaidd ac Allanol a’r pwyllgorau 
eraill fel y mae’r Rheolau Sefydlog presennol yn ei wneud. Mae’n debygol y bydd y Rheolau 
Sefydlog yn darparu i’r Pwyllgor Busnes (neu bwyllgor o’r fath) bennu nifer, teitlau a meysydd 
cyfrifoldeb y Pwyllgorau Craffu ar ddechrau’r Trydydd Cynulliad. Bydd raid iddynt ystyried rôl 
Pwyllgor Materion Ewropeaidd ac Allanol.

6. Mae Rheol Sefydlog gyffredinol yn cael ei drafftio a fydd yn ymwneud ag aelodaeth pob Pwyllgor. 
Ar hyn o bryd caiff Aelodau Seneddol Ewropeaidd a chynrychiolwyr y Cynulliad ar Bwyllgor y 
Rhanbarthau, Cynrychiolydd y Comisiwn yng Nghymru ac aelodau Ecosoc gymryd rhan yng 
nghyfarfodydd y Pwyllgor Materion Ewropeaidd ac Allanol. Yn ei ymateb, efallai y bydd y Pwyllgor 
am wneud cais na fydd unrhyw Reol Sefydlog o’r fath yn rhwystro Gwahoddedigion Sefydlog ac 
Aelodau eraill rhag cymryd rhan yn nhrafodion y Pwyllgor. 

Swyddogaethau Awgrymedig y Pwyllgor Materion Ewropeaidd ac Allanol

7. Gwahoddir yr Aelodau i drafod y cynigion isod ar swyddogaethau’r Pwyllgor. Awgrymir y dylid 
cynnwys hyn yn yr ymateb i’r Pwyllgor ar y Rheolau Sefydlog pan geir cytundeb arnynt. Yna bydd y 
Pwyllgor yn ystyried Rheol Sefydlog a fydd yn caniatáu i’r Pwyllgor Materion Ewropeaidd ac 
Allanol gyflawni’r swyddogaethau arfaethedig heb gyfyngu ar ei allu i ddatblygu ei rôl. Byddai modd 
cynnwys y swyddogaethau hyn mewn mwy o fanylder ym mhapur etifeddiaeth y Pwyllgor a gaiff ei 
baratoi yn y Gwanwyn 2007.

Pwyso a mesur y materion a ganlyn ac adrodd arnynt: 

a. deddfwriaeth yr UE, cynigion polisi'r UE ac unrhyw fater arall sy’n ymwneud â’r UE;
b. perthynas Llywodraeth Cynulliad Cymru â sefydliadau’r UE a llywodraeth y DU ar faterion 
Ewropeaidd a rhyngwladol; 
c. polisi materion allanol Llywodraeth Cynulliad Cymru; ei pherthynas â gwledydd a rhanbarthau 
eraill; ei haelodaeth o sefydliadau Ewropeaidd neu Ryngwladol eraill;
e. dulliau a gweithdrefnau Cynulliad Cenedlaethol Cymru ar gyfer ystyried polisi a deddfwriaeth yr 
UE a’i gysylltiadau allanol;
f. perthynas Cynulliad Cenedlaethol Cymru â sefydliadau a chyrff ymgynghorol yr UE, a chyrff eraill 
yn ymwneud â materion yr UE a materion rhyngwladol.

8. A yw’r Pwyllgor am ychwanegu unrhyw swyddogaethau eraill at y rhestr? Er enghraifft:

a. pwyso a mesur y ffordd y mae Llywodraeth Cynulliad Cymru yn gweithredu, yn trosi ac yn gorfodi 
deddfwriaeth a pholisïau’r UE. Tra bod y Pwyllgor Deddfau yn ymdrin â’r craffu technegol, gallai’r 
Pwyllgor Materion Ewropeaidd ac Allanol gymryd yr awenau o ran goruchwylio polisïau a 
gweithdrefnau Llywodraeth Cynulliad Cymru ar weithredu deddfwriaeth yr UE yng ngoleuni’r 
egwyddor gyffredinol o reoliad gwell.
b. ystyried y gyllideb sy’n berthnasol i Faterion Ewropeaidd ac Allanol.

Cam i’w gymryd:



18. Gwahoddir yr Aelodau i awgrymu pa swyddogaethau y gallai’r Pwyllgor Materion Ewropeaidd 
ac Allanol eu hysgwyddo yn y Trydydd Cynulliad, a hynny fel sylfaen i drafodaethau’r Pwyllgor ar y 
Rheolau Sefydlog. 

Sandy Mewies
Cadeirydd y Pwyllgor Materion Ewropeaidd ac Allanol 
Cyswllt: Anna Daniel +32 (0)222 666 92

Atodiad A
Rhan o Reolau Sefydlog Cynulliad Cenedlaethol Cymru 

Rheol Sefydlog 15 - Y Pwyllgor Materion Ewropeaidd ac Allanol 

Teitl a Chylch Gwaith 

15.1 Bydd Pwyllgor Materion Ewropeaidd ac Allanol, a rhaid iddo gadw llygad: 

(i) ar berthynas y Cynulliad â rhanbarthau, cenhedloedd eraill a sefydliadau’r Undeb Ewropeaidd, a’i 
ddulliau o hysbysu a chynghori’r sefydliadau am anghenion Cymru; 
(ii) ar drefniadau’r Cynulliad ar gyfer cysylltu ag UKREP, a chydag adrannau llywodraeth y Deyrnas 
Unedig am faterion Ewropeaidd; 
(iii) ar ddulliau a threfn y Cynulliad ar gyfer ystyried dogfennau, materion a chwestiynau sy’n deillio 
o sefydliadau Ewropeaidd, gan dalu sylw arbennig i’r angen am gysylltu ag Aelodau Seneddol sy’n 
gyfrifol am graffu ar faterion Ewropeaidd sy’n berthnasol i Gymru yn benodol; 
(iv) ar berthynas y Cynulliad â rhanbarthau a chenhedloedd y tu allan i'r Undeb Ewropeaidd ac 
ymwneud y Cynulliad â chyrff Ewropeaidd a rhyngwladol. 

15.2 Rhaid i’r Pwyllgor fonitro effaith gyffredinol a chanlyniadau’r polisïau a ddilynir gan 
sefydliadau’r Undeb Ewropeaidd ar gyfer Cymru, a sicrhau bod yna gysylltu digonol ag Aelodau 
Senedd Ewrop sy’n cynrychioli Cymru a chynrychiolwyr Cymru ar Bwyllgor y Rhanbarthau. 

15.3. Rhaid i’r Pwyllgor osgoi dyblygu gwaith Pwyllgorau Pwnc, ond caiff dynnu sylw Pwyllgorau 
Pwnc perthnasol at faterion penodol, ac os yw'r Pwyllgor Pwnc perthnasol yn cytuno, caiff ystyried 
unrhyw fater sy'n dod o dan Rheolau Sefydlog 15.1 neu 15.2 sydd fel arall yn gyfan gwbl o fewn 
cylch gwaith y Pwyllgor Pwnc hwnnw. Caiff y Pwyllgor asesu arwyddocâd deddfwriaeth 
Ewropeaidd arfaethedig sy’n effeithio ar Gymru sy’n dod o fewn cylch Gwaith mwy nag un Pwyllgor 
Pwnc a chyflwyno adroddiad amdano pan fo rhaid. 

15.4 Rhaid i’r Pwyllgor ystyried oblygiadau deddfwriaeth Ewropeaidd arfaethedig o ran is-reolaeth, 
neu drefnu iddo gael ei ystyried, ac fe fydd yn cysylltu â Senedd y DU a chyrff deddfwriaethol 
datganoledig eraill wrth ystyried yr oblygiadau hyn. 

Aelodaeth 



15.5 Rhaid i’r Cynulliad ethol aelodau'r Pwyllgor gan dalu sylw i'r fantais o gael cynrychiolaeth o 
bob Pwyllgor Pwnc ar y Pwyllgor a sicrhau, cyn belled ag y bo'n ymarferol, fod cydbwysedd y 
grwpiau gwleidyddol yn y Cynulliad yn cael ei adlewyrchu yn ei aelodaeth. Rhaid i’r Cynulliad ethol 
un o aelodau'r Pwyllgor I gadeirio'r Pwyllgor ond ni chaiff ei gadeirio gan Weinidog. 

15.6 Caniateir i aelod o’r Pwyllgor sydd wedi rhoi hysbysiad ymlaen llaw i’r Cadeirydd gael ei 
gynrychioli gan aelod o’r un grwp gwleidyddol sydd wedi’i enwi ymlaen llaw yn un o gyfarfodydd y 
Pwyllgor neu mewn rhan o un o’i gyfarfodydd. Wrth roi’r cyfryw hysbysiad, rhaid i’r Aelod nodi’r 
rheswm dros yr angen am gael rhywun i gymryd ei le. Caiff yr aelod a enwebir gymryd rhan yn y 
cyfarfod ym mhob agwedd fel pe bai ef neu hi yn aelod o'r Pwyllgor. Ni chaiff unrhyw Aelod 
gynrychioli mwy nag un aelod Pwyllgor mewn cyfarfod. 

15.7 Caiff Aelodau Senedd Ewrop sy'n cynrychioli Cymru a chynrychiolwyr y Cynulliad ar Bwyllgor 
y Rhanbarthau fod yn bresennol, a chyda chaniatâd y cadeirydd, cânt siarad yng nghyfarfodydd y 
Pwyllgor pan gynhelir y rheiny yn gyhoeddus, ond ni chânt bleidleisio. 

Adroddiadau 

15.8 Rhaid i’r Pwyllgor adrodd i’r Cynulliad o bryd i’w gilydd. 

